
                                  

 

                ХӔЛАРДЗИНАДЫ УАГ 

арди-уыди чысыл рувасы лӕппын.  

Никӕйы фӕндыд йемӕ лымӕн кӕнын. 

Иу бон  рацыд ӕрдузмӕ тезгъо кӕнынмӕ ӕмӕ фембӕлд уызыныл. 

 Рахаста фӕнд йемӕ балымӕн кӕныныл. 

- Гъей, сындз сӕр, балымӕн уӕм!- фӕхъӕр кодта  рувасы лӕппын. 

- О-о, рувасы лӕппын – дзуапп радта уызын. Ды ӕппындӕр нӕ зоныс 

ӕгъдауы уаг? 

- Уый цы у «ӕгъдау»? 

- Ӕгъдау у … Цом мемӕ. 

Нарӕг  къахвӕндагыл ацыдысты хъӕдмӕ.  Цӕуынц, сӕ алыварс хъуысы 

цъиуты зарын, цъӕх арвыл хур тӕмӕнтӕ калы. Бахӕццӕ сты мӕнӕргъыйы 

къудзийы размӕ ӕмӕ ӕрлӕууыдысты. Уызын йӕхи къудзимӕ байста, 

ӕртыдта иу мӕнӕргъы ӕмӕ дзуры рувасы лӕппынмӕ: 

- Хӕрыс мӕнӕргъы? 

- Ӕнӕмӕнг,- загъта рувасы лӕппын, райста уызынӕй  мӕнӕргъы ӕмӕ йӕ 

ахордта. Батылдта йӕ сӕр уызын, фӕлӕ ницы сдзырдта. 

Цӕуынц дарддӕр къахвандагыл, сӕ размӕ фӕцис ӕхсӕрӕг. Уый иу 

къалиуӕй иннӕмӕ тӕррӕстытӕ кӕны, йӕ хӕмпус къӕдзил тилгӕ. 
 

  

                          



- Дӕ бон хорз, ӕхсӕрӕг,- атылдта йӕ дзӕмбы уызын. 

- Ӕгас цу, уызын! 

- Базонгӕ у, рувасы лӕппын, мӕ лымӕн – ӕхсӕрӕг. Салам йын ратт. 

- Гъей, ӕхсӕрӕг! 

- Дӕ бон хорз, рувасы лӕппын,- зивӕггӕнгӕ сдзырдта ӕхсӕрӕг, сгӕпп кодта 

уӕлдӕр къалиумӕ,  цыма  уынгӕ дӕр никӕйы кӕны. 

 

 
 

Уызын арф ныуулӕфыд ӕмӕ та абалц кодтой дарддӕр. Сӕ фӕндагыл 

амбӕлдысты тӕрхъусыл. 

- Дӕ бон хорз, тӕрхъус, - фӕхъӕр кодта  уызын. 

Рагӕй-ӕрӕгмӕдӕр кӕрӕдзийы нӕ федтам. 

- О, раст дӕ, уызын, рагӕй нал федтам кӕрӕдзийы,- загъта тӕрхъус  йӕ 

мидбылты худгӕйӕ. 

- Бахатыр кӕн, уызын, мӕ лӕппынтӕ иунӕг сты ӕмӕ сӕм тагъд кӕнын. 

- Ницы тӕссаг сын у. Ды ӕрмӕст ме' мбалимӕ базонгӕ у, рувасы 

лӕппынимӕ. 

- Тынг ӕхсызгон мын у, ӕз дӕн тӕрхъус. Бахатыр кӕн, тынг тагъд кӕнын. 

Хӕрзбон, рувасы лӕппын. 

Рувасы лӕппын ныффутт кодта. Цӕуынц дарддӕр къахвӕндагыл, 

ӕвиппайды сӕ размӕ срӕзт къуыбыр. Рувасы лӕппын тынг фӕтарст, фӕлӕ 

йӕ уызын уайтагъд фембӕрста, уый йӕ зӕронд лымӕн кӕй у – куырм мыст. 

- Дӕ бон хорз, куырм мыст, – загъта уызын ӕмӕ йын ӕртъӕпп кодта йӕ 

сӕр. 

- Ӕгас цу, уызын. Кӕс ма, ацы аз цы бирӕ тыллӕг ӕрымбырд кодтон. 

  Райс ӕмӕ ахӕр, ма'фсӕрмы кӕн. 

- Ӕз иунӕг нӕ дӕн, мӕ ног лымӕнимӕ, рувасы лӕппынимӕ. 

- Дӕ бон хорз, рувасы лӕппын. Ацаход мӕ уырыдзытӕй, ӕз чъынды нӕ 

дӕн. 



- Кӕд афтӕ у, уӕд… 

Рувасы лӕппын систа уырыдзытӕй йӕ дзӕмбыты цас бацыд, уыйбӕрц. 

Уызын хъавыд цыдӕр зӕгъын, фӕлӕ та арф ныууылӕфыд. Уый раста 

уырыдзытӕй тынг гыццыл, баппӕрста сӕ йӕ сындз ӕккоймӕ ӕмӕ сӕ 

фӕндаг акодтой дарддӕр. Цӕугӕ – цӕуын рувасы лӕппын бахордта йӕ 

уырыдзытӕ, уызынӕн уӕздан ныхас  дӕр нӕ загъта. Уыцы рӕстӕг 

ӕрбацӕйхӕццӕ кодта тӕрккъӕвда, арв ӕрбатар. 

-Хорз,- загъта рувасы лӕппын,- ӕнкъард у сымахимӕ, ӕз цӕуын хӕдзармӕ. 

- Фӕлӕуу, рувасы лӕппын, кӕдӕм  цӕуыс? Ӕрттӕккӕ  тӕрккъӕвда 

уыдзӕн, цом мӕм уазӕгуаты. 

- Ӕз никуыдӕм цӕуын – ныффут та кодта рувасы лӕппын ӕмӕ ацыд. 

- Гӕнӕн нӕй, - загъта уызын ӕмӕ араст йӕ фӕндагыл. 

Рувас уӕззау цыд  кодта йӕ хӕдзармӕ. Уалынмӕ тӕркъӕвда ныккалдта, 

сыстад тыхджын  дымгӕ, арв ферттывта ӕмӕ йӕ гуыр-гуыр ссыд. Рувасы 

лӕппын фӕтарст, амбӕхст калд  бӕласы бын, йӕхи атымбыл кодта ӕмӕ 

бамбӕрста фӕдзӕгъӕл, уый. 

 
Уыцы рӕстӕг уызын банкъардта фыдбылыз ӕмӕ йӕхицӕн уынаффӕ 

рахаста рувасы лӕппыны ссарын. Араст кодта уызын йӕ ног лымӕны агурӕг. 

Фӕндагыл фембӕлд йӕ рагон хӕлӕрттыл, рувасы лӕппыны кӕимӕ 

базонгӕ кодта, уыдоныл. Уызыны хӕлӕрттӕ уыдысты: ӕхсӕрӕг, тӕрхъус 

ӕмӕ куырм мыст. 

-Уӕ бон хорз, мӕ хорз хӕлӕрттӕ! 

Фӕкӕсут ма  мӕм нӕ ног лымӕн, рувасы лӕппыны, ссарынмӕ. 

- Ӕгас цу, уызын. Уый уыцы ӕнӕгъдау рувасы лӕппын? 

- Уый ис сахур кӕнӕн ӕгъдауыл, – загъта лӕгъз хъӕлӕсӕй уызын. 

- Хорз, феххуыс дын кӕндзыстӕм, - дзуапп радтой сырдтӕ.  



Уызын ӕмӕ йӕ хӕлӕрттӕ араст кодтой рувасы лӕппыны агурынмӕ. Уыцы 

рӕстӕг къӕвда фӕтынгдӕр. Рувасы лӕппын бамбӕрста раст кӕй нӕ уыд, 

йӕхи ӕнӕгъдауӕй равдыста йӕ ног лымӕнтимӕ. Худинаг ӕм ӕркаст. 

Хӕлӕрттӕ иумӕ архайдтой рувасы лӕппыны агурыныл. Ӕхсӕрӕг бӕрзонд 

къалиуӕй ауыдта бурхил къуыбылой калд бӕласы бын. 

- Ӕз йӕ ссардтон,- фӕхъӕр кодта ӕхсӕрӕг. 

Сырдтӕ атагъд кодтой рувасы лӕппынмӕ. Уый тынг бацин кодта йӕ ног 

лымӕнтыл ӕмӕ загъта:  

- Бахатыр мын кӕнут.  Ӕз уӕм схуыстӕй дзыртон, фӕлӕ ныр бамбӕрстон, 

раст кӕй нӕ нӕ уыдтӕн. Цӕй ӕмӕ уӕм хорз хӕлӕрттӕ. 

 Сырдтӕ ныххатыр кодтой рувасы лӕппынӕн ӕмӕ систы хорз хӕлӕрттӕ. 

Афтӕмӕй базыдта рувасы лӕппын цы у ӕгъдау. 

 

 

                             

 

 

 

                            

                                    

   

                                     

 

 

 

 

 

 

 

                                                                                 

 

 


